
 � Bu il Azərbaycan dövləti müstəqilliyinin 

bərpasının 25 illiyini qeyd etdi. 1991-ci ildə öz 
müstəqilliyini bərpa etmiş ölkəmiz şərəfli inkişaf yolu 
keçmişdir. Şərqdə ilk demokratik üsul-idarənin əsasını 
qoyan Azərbaycan Xalq Cümhuriyyətinin varisi olaraq 
müstəqil Azərbaycan Respublikası  antimilli və xarici 
qüvvələrin kifayət qədər təzyiq və dağıdıcı planlarına 
baxmayaraq, öz suverenliyinin 25-ci ilinə gəlib çatdı. 
Azərbaycan Xalq Cümhuriyyətinin siyasi və hüquqi 
varisi olan dövlətimiz öz keçmişinə, üçrəngli milli 
bayrağına, himninə, gerbinə sahib çıxdı.  Ümummilli 
lider Heydər Əliyevin “Azərbaycanın müstəqilliyi 
daimidir, dönməzdir” kəlamı hər il daha güclü şəkildə 
özünü doğruldur. 

 Bu gün Azərbaycan 
kəskin geostrateji reallıqlar 
kontekstində, vacib strateji 
düyün nöqtələrinin cəmləşdiyi 
regionda yerləşməsinə bax-
mayaraq, dünyada müstəqil 
siyasət yeritməsi ilə əksər 
dövlətlərdən fərqlənir.  Hazırda 
Azərbaycan  dünya birliyində 
öz layiqli yerini tutur və BMT 
qərargahı önündə milli bayrağı-
mız dalğalanır. Əlbəttə, bütün 
bunları əldə etmək üçün kifayət 
qədər böyük və əziyyətli yol qət 
edilmişdir.  Dövlətin maraqla-
rını məharətlə müdafiə etmək 
üçün xarici siyasətin qarşı-
sında duran vəzifələr düzgün 
müəyyənləşdirilmişdir.

Azərbaycanın xarici siyasət 
kursunun prioritetləri dövlətin 

maraqları ilə müasir geosiyasi 
vəziyyətin xüsusiyyətlərini 
maksimum dərəcədə nəzərə 
almağa əsaslanır. Müasir 
Azərbaycanın qurucusu 
Heydər Əliyev ölkənin xarici 
siyasətinin prioritetlərini ən 
incə məqamları belə nəzərə 
alaraq müəyyənləşdirib. Ötən 
illərin təcrübəsi göstərdi ki, 
ümummilli liderin formalaş-
dırdığı siyasət kursu zamanın 
bütün tələblərinə cavab verir.

Azərbaycan Respublikası-
nın Prezidenti İlham Əliyevin 
sədrliyi ilə oktyabrın 7-də 
Nazirlər Kabinetinin 2016-cı 
ilin doqquz ayının sosial-iqti-
sadi inkişafının yekunlarına və 
qarşıda duran vəzifələrə həsr 
olunmuş iclasında çıxışı zamanı 

dövlət başçısı müstəqil siyasət 
yeritməyimizlə bağlı mühüm 
məqamlara toxunaraq dedi:  
“Bizim üstünlüyümüz ondan 
ibarətdir ki, həmişə öz yolu-
muzla gedirik, öz siyasətimizi 
aparırıq, heç kimin sözü ilə 
oturub-durmuruq. Ona görə bu 
gün Azərbaycanda inkişaf və 
sabitlik var. Bəzi insanlar bu 
gün də belə deməkdə davam 
edirlər ki, biz harasa inteqra-
siya etməliyik. Bəlkə özləri 
də dərk etmirlər ki, bu, nə 
deməkdir. Biz hara lazımdırsa, 
artıq ora inteqrasiya etmişik. 

Bu gün Azərbaycan müxtəlif 
beynəlxalq təşkilatlarda çox 
böyük rol oynayır və böyük 
rəğbət qazanıbdır. Ancaq biz 
hara inteqrasiya etməliyik? 
Bəziləri deyirlər ki, kiminsə xo-
şuna gəlmək üçün, yaxud da ki, 
donor pullarını əsaslandırmaq 
üçün biz Avropaya inteqrasiya 
etməliyik. Sual olunur, biz 
hansı Avropaya inteqrasiya 
etməliyik? Bax, bugünkü 
Avropa göz qabağındadır. 
Özləri etiraf edirlər, Avropa 
İttifaqının ən böyük rəhbərləri 
etiraf edirlər ki, indi Avro-
pa məkanında dərin böhran 
yaşanır. Biz oramı inteqrasiya 
etməliyik, böhranamı inteqrasi-
ya etməliyik?! “Müsəlmanlara 

stop” deyənlərəmi inteqrasiya 
etməliyik?! Biz müsəlman 
qaçqınlara ikili standartlar 
tətbiq edənlərəmi inteqrasiya 
etməliyik?! Biz müsəlmanları 
qəfəsdə saxlayanlaramı 
inteqrasiya etməliyik?! Bax, 
sual bundan ibarətdir və biz 
bunların hamısını deyirik. Ona 
görə də bəzi hallarda bizə qarşı 
təzyiqlər də olur, kampaniyalar 
da aparılır, müxtəlif iftiralar da 
uydurulur. Bax, biz bu reallığı 
bilməliyik”. 

Əlbəttə, təzyiqlərin olma-
sı və Azərbaycanı öz dəsti-

xəttindən, balanslaşdırılmış 
siyasi istiqamətindən ayırmağa 
çalışan qüvvələr mövcuddur, 
lakin dövlət başçısının qeyd 
etdiyi kimi, biz buna əhəmiyyət 
vermirik və yalnız əməkdaşlığı, 
dostluğu üstün tuturuq. Bu 
barədə Prezident İlham Əliyev 
qeyd etdi ki, biz öz yolumuzla 
gedirik və Avropa ilə çox sıx 
əlaqələr qura bilmişik. Bi-
zim təşəbbüsümüzlə Avropa 
Komissiyasına göndərdiyimiz 
təklif indi müzakirə olunur, biz 
tərəfdaşlıq formatı haqqında 
danışırıq. Avropa İttifaqına 
üzv olan 9 ölkə ilə bizim 
strateji tərəfdaşlıq haqqın-
da sənədlərimiz var. Biz 15 
ildir ki, Avropa Şurasında 
çalışırıq və orada da bizim 
mövqelərimiz gündən-günə 
möhkəmlənir. Biz hətta o 
təşkilatda da dönüş yarada bil-
mişik. Avropa Şurası Parlament 
Assambleyasındakı deputatların 
əksəriyyəti artıq görür ki, bizə 
qarşı ədalətsizliklər, ikili stan-
dartlar olub və bu gün vəziyyət 
tam normaldır. 

Hazırda Azərbaycanın daxi-
li və xarici siyasət kursu region 
dövlətləri üçün nümunədir. 
Ölkə bütün sahələr üzrə da-
vamlı inkişaf edir, beynəlxalq 

aləmdə onun nüfuzu durmadan 
artır. Xarici siyasətin prioritet 
istiqamətlərində əldə edilən 
uğurlar daha dinamik diploma-
tik fəaliyyət göstərməyə imkan 
verir.

Beynəlxalq siyasi 
mənzərənin gərgin, qaynar 
və nifaq çalarları fonun-
da Azərbaycan mötəbər 
beynəlxalq tədbirlər keçirir. Bu 
yaxınlarda ölkəmizdə növbəti 
dəfə V Bakı Beynəlxalq Huma-
nitar Forumu keçirildi. Forum-
da 80-ə yaxın ölkədən 400-dən 
çox tanınmış xadim iştirak 

edərək Azərbaycandan yüksək 
təəssüratlarla geri döndülər. 
Bundan əlavə, hər il ölkəmizdə 
digər beynəlxalq tədbirlər 
də keçirilir. Onların arasın-
da BMT-nin Sivilizasiyalar 
Alyansının VII Qlobal Forumu-
nu, Davos İqtisadi Forumunu, 
2015-ci ildə keçirilən birinci 
Avropa Oyunlarını, 500 milyon 
auditoriyası olan “Formula-1” 
yarışını və  ilk dəfə olaraq 
Azərbaycanda ən yaxşı təşkil 
edilən Ümumdünya Şahmat 
Olimpiadasını və s. mötəbər 
beynəlxalq tədbirləri örnək 
göstərə bilərik.  Bütün bunlar 
birmənalı şəkildə Azərbaycanın 
beynəlxalq imicini yüksəltmiş 
və ölkəmizin dünyada tanıdıl-
ması baxımından müstəsna rol 
oynamışdır. 

Bütövlükdə, Azərbaycanın 
xarici siyasətinin prioritetləri 
məlumdur. Burada ikitərəfli 
əlaqələrə böyük diqqət yetirilir. 
Bunlarla bərabər, beynəlxalq 
təşkilatlarda diplomatik 
fəaliyyəti gücləndirməyə 
çox əhəmiyyət verilir. Lakin 
müasir mərhələdə Ermənistan-
Azərbaycan, Dağlıq Qarabağ 
münaqişəsinin həlli xarici 
siyasətin əsas vəzifəsi hesab 
olunur. Bu barədə dövlət baş-

çımızın müşavirədəki çıxışında 
da maraqlı mətləblərə toxunul-
du: “Bu il bizim beynəlxalq 
mövqelərimiz möhkəmlənib. 
Bir çox beynəlxalq təşkilatlarda 
Azərbaycana bir daha dəstək 
nümayiş etdirilib. Bu təşkilatlar 
arasında iki təşkilatı xüsusilə 
qeyd etmək istərdim. Biri İslam 
Əməkdaşlıq Təşkilatıdır ki, bu-
ilki Zirvə görüşündə Dağlıq Qa-
rabağ münaqişəsi ilə bağlı kon-
takt qrupu yaratmışdır. Kontakt 
qrupu artıq öz işinə başlayır. 
Zirvə görüşündə Azərbaycanın 
ərazi bütövlüyünə bir daha 

dəstək ifadə olundu. Bu 
yaxınlarda Qoşulmama 
Hərəkatının – BMT-dən sonra 
ən çox üzvü olan bu təşkilatın 
Zirvə görüşündə də növbəti 
dəfə Ermənistan-Azərbaycan, 
Dağlıq Qarabağ münaqişəsinin 
Azərbaycanın suverenliyi, 
ərazi bütövlüyü çərçivəsində 
həll edilməsi haqqında qərar 
qəbul edildi. Bu, bizim böyük 
diplomatik və siyasi uğuru-
muzdur...Bu il aprel ayında 
Azərbaycan böyük hərbi qələbə 
əldə etmişdir. Aprel döyüşləri 
tariximizin şanlı səhifəsidir. 
Azərbaycan Ordusu Ağdərə, 
Füzuli, Cəbrayıl rayonlarının 
bir hissəsini işğalçılardan azad 
edib, o torpaqlarda Azərbaycan 
bayrağını ucaldıb. İki min hek-
tardan çox torpaq işğalçılardan 
təmizləndi, ondan bir neçə dəfə 
böyük olan ərazi tam bizim 
nəzarətimizə keçdi. Biz təmas 
xəttində tam üstünlük əldə 
etmişik və bu gün düşmənin 
istənilən hədəfini məhv edə 
bilərik”.

Ermənistanın bütün çirkin 
planları və “status-kvo”nu 
saxlamaq cəhdlərinə bax-
mayaraq, dünya ictimaiyyəti 
və beynəlxalq təşkilatlar 
Azərbaycanın haqlı tələblərini 

anlayır, bizimlə hesabla-
şır. Aprel döyüşlərindən 
sonra vasitəçilərin bir 
qədər fəallaşması da buna 
əyani sübutdur. Vasitəçilər 
Azərbaycanın sülhsevər olduğu 
qədər də, torpaqlarını güzəştə 
getməyən siyasətinin olduğunu 
yaxşı anlayır və bu mövzuda 
Ermənistana əvvəlkindən daha 
çox təsir etməyə başlayıblar.

 Göründüyü kimi, 
Ermənistan-Azərbaycan, 
Dağlıq Qarabağ münaqişəsinin 
Azərbaycanın ərazi bütövlü-
yü çərçivəsində həll edilməsi 
istiqamətində Azərbaycan xari-
ci siyasətinin bütün imkanlarını 
səfərbər etmişdir. 

Azərbaycan dövlətinin 
xarici siyasətinin digər pri-
oriteti milli təhlükəsizliyi, 
siyasi müstəqilliyi, suverenliyi 
və ərazi bütövlüyünə qarşı 
yönəlmiş təhdidlərin aradan 
qaldırılmasından ibarətdir.  Bu 
prosesdə fəal iştirak etmək 
dövlətimizin dünyada yarana 
biləcək təhlükəli vəziyyətlərdə 
həm özünün sığortalanması, 
həm də, sülh prosesinə verə 
biləcəyi dəstəyi gündəmə 
gətirir. Yəni Azərbaycan nə 
özünə, nə də dünyada baş verən 
proseslərə biganə olan ölkə 

deyil. İkitərəfli və qarşılıqlı 
əlaqələrin genişlənməsində 
və bu münasibətlərin praktik 
olaraq həyata keçirilməsində 
maraqlıdır. 

Bu gün məhz bu fəaliyyətin 
nəticəsidir ki, hazırda 
Azərbaycanın ərazi bütövlü-
yünü beynəlxalq təşkilatlar 
tanıyır. BMT, ATƏT, Avropa 
Şurası, NATO, Avropa İttifaqı, 
İslam Əməkdaşlıq Təşkilatı 
kimi qurumlar bununla bağlı 
qərar və qətnamələr qəbul 
ediblər. Son illər ölkəmiz  
həmin istiqamətdə daha böyük 
uğurlar əldə edib.

Bu kontekstdə 
Azərbaycanın BMT 
Təhlükəsizlik Şurasına 
qeyri-daimi  üzv seçilməsi 
müstəqilliyimizin bərpasından 
bu günə qədər qazandığımız 
uğurların içində xüsusilə 
seçilir.  Ölkə bu nailiyyəti 
güclü siyasi-diplomatik 
fəaliyyət nəticəsində əldə 
edib. BMT-də Azərbaycanın 
lehinə 155 üzv dövlət səs 
verdi. 2012-ci ilin may ayında 
isə Təhlükəsizlik Şurasında 
Azərbaycan Respublika-
sı Prezidentinin sədrliyi 
ilə terrorizmlə mübarizəyə 
həsr olunmuş yüksək 
səviyyəli iclasın keçirilməsi 
əlamətdar bir hadisə oldu. 
Bu gün Azərbaycan Qoşul-
mama Hərəkatında aktiv 
fəaliyyət göstərir. Dövlətin 
geosiyasi mövqeyinin 
möhkəmlənməsində bu işlərin 
ciddi rol oynadığı danılmaz-
dır.

Anar TURAN, 
“Xalq qəzeti”

Biz 25 ildir ki, müstəqil yaşayan ləyaqətli 
ölkəyik. Heç kimə imkan vermərik ki, bizi təhqir et-

sin. Qəbuledilməz hər bir hərəkətə cavabımızı veririk, 
sözümüzü deyirik, heç kimdən çəkinmirik, nəinki bizə 
aid olan məsələlərdə, bütün məsələlərdə prinsipial 
mövqe nümayiş etdiririk. Dünyada gedən işlərlə bağlı 
bizim mövqeyimiz var və biz bu mövqeyi  çəkinmədən 
ifadə edirik.

İlham ƏLİYEV  
Azərbaycan Respublikasının Prezidenti

Azərbaycan beynəlxalq aləmdə 
                müstəqil siyasəti ilə seçilir

Qanunsuz kəsilmiş ağacların yerinə IDEA İctimai Birliyinin təsisçisi 
və rəhbəri Leyla Əliyevanın təşəbbüsü ilə 9 ağac əkilib

 � Bakının Nərimanov rayonunda məhv edilmiş 
yaşıllıqlar Heydər Əliyev Fondunun vitse-prezidenti, 
IDEA İctimai Birliyinin təsisçisi və rəhbəri Leyla 
Əliyevanın təşəbbüsü ilə bərpa olunub.

Bu barədə IDEA İctimai 
Birliyindən məlumat verilib.

Məlumatda bildirilir ki, 
noyabrın 3-də IDEA İctimai 
Birliyinin təbiətə təcili yar-
dım “Qaynar xətt”inə Bakının 
Nərimanov rayonundakı Əliyar 
Əliyev küçəsi, 25 ünvanında qa-
nunsuz ağac kəsilməsi ilə bağlı 
sakinlər tərəfindən şikayət daxil 
olub. Dərhal hadisə yerinə yol-
lanan IDEA-nın mütəxəssisləri 
aidiyyəti dövlət qurumları ilə 
birlikdə ərazidə 2 ağacın qanun-
suz kəsildiyini müəyyən ediblər.

IDEA İctimai Birliyi-
nin təsisçisinin təşəbbüsü ilə 
yaşıllıqların bərpası məqsədilə 

ərazi nəzarətə götürülüb və 
həmin ünvanda 9 sərv və 
şam ağacı əkilib. Ağacəkmə 
aksiyasında IDEA İctimai 
Birliyi, Nərimanov Rayon İcra 
Hakimiyyəti və Bakı Şəhər Ya-
şıllaşdırma Təsərrüfatı Birliyinin 
nümayəndələri iştirak ediblər.

Qeyd edək ki, Heydər 
Əliyev Fondu və IDEA İcti-
mai Birliyinin birgə layihəsi 
olan “Ağacların kəsilməsinə 
yox!” proqramı çərçivəsində 
son bir ildə Bakı şəhərində 
qanunsuz ağac kəsilməsi ilə 
bağlı vətəndaşlardan daxil olan 
235 şikayətə baxılıb və onla-
rın müsbət həlli istiqamətində 

işlər görülüb. Proqramın icrası 
nəticəsində paytaxtımızda yaşıl-
lıqların məhv edilməsi hallarının 
əhəmiyyətli dərəcədə azalması 
müşahidə olunub.

Qabaqlayıcı tədbirlərlə 
yanaşı, IDEA İctimai Birliyinin 
təsis edildiyi dövrdən etibarən 
həyata keçirdiyi genişmiq-
yaslı ağacəkmə aksiyaları 
çərçivəsində ölkə ərazisində 5 
milyondan çox ağac əkilib.

IDEA-nın yaşıllaşdırma 
layihələrinin məqsədi ekoloji 
tarazlığın bərpası, təbiətə töhfə 
vermək, insanların diqqətini 
yaşıllıqların qorunmasına 
yönəltmək, eləcə də ətraf mü-
hitin mühafizəsi işində ictimai 
nəzarəti gücləndirməkdir.

IDEA İctimai Birliyi 
bütün vətəndaşları yaşıllıqların 
qorunmasına töhfə verməyə və 
üzləşdikləri qeyri-qanuni ağac 

kəsilməsi halları ilə bağlı yaradı-
lan “Qaynar xətt”ə (bütün mobil 
operatorlar və şəhər telefonla-

rından 1113) məlumat verməyə 
çağırır.

AZƏRTAC

“Jewish Journal” qəzetində Bakı ilə San-
Dieqo arasında dostluq münasibətlərindən 

bəhs edilən məqalə dərc olunub
 � Amerikada çıxan “Jewish Journal” qəzetində Azərbaycanın Dağ Yəhudiləri 

İcmasının rəhbəri Milix Yevdayevin “Xalqların qonşuluğu: Kaliforniya ilə Azərbaycan 
arasında xüsusi münasibətlər haqqında” sərlövhəli məqaləsi dərc olunub. Materialda 
Bakının və San-Dieqonun icra strukturları arasında əlaqələrdən bəhs edilir. 

M.Yevdayev yaxın vaxtlarda Kalifor-
niyaya səfərindən söhbət açaraq bildirir ki, 
San-Dieqo şəhərinin Svitzer Haylend rayonu 
ilə Bakı şəhərinin Nəsimi rayonu arasında 
qardaşlaşma əlaqələri yaradılması barədə rəsmi 
saziş imzalanıb. Müəllif yazır ki, bu il oktyabr 
ayında o, Azərbaycanın dövlət müstəqilliyinin 
bərpasının iyirmi beşinci ildönümü, habelə 
San-Dieqo və Bakı icmaları arasında qardaş-
laşma əlaqələri yaradılmasının beşinci ildönü-
mü münasibətilə bayram şənliklərində iştirak 
etmək üçün Azərbaycan nümayəndə heyətinin 
tərkibində San-Dieqoda olub. Azərbaycanın 
Los-Ancelesdəki baş konsulu tərəfindən qəbul 
edilmiş nümayəndə heyətinin tərkibində Milli 
Məclisin deputatı Asim Mollazadə və Bakı 
Şəhəri Nəsimi Rayon İcra Hakimiyyətinin baş-
çısı Asif Əsgərov da olub. 

Kaliforniya qanunverici məclisinin üzvü Roki 
Çavez tədbirdə çıxış edərək Birləşmiş Ştatlarla 
Azərbaycan arasında əlaqələrin əhəmiyyətini və 
iki lokal icmanın qardaşlaşması nümunəsində 
yerli səviyyədə bu cür əlaqələr yaradılmasının 
vacibliyini vurğulayıb. 

M.Yevdayev yazır ki, tədbirdə çıxış edən 

baş konsul Nəsimi Ağayev iki region arasında 
əməkdaşlığın səviyyəsini yüksək qiymətləndirib, 
San-Dieqo-Bakı Dostluq Cəmiyyətinin yaradıl-
masını elan edib. ABŞ Konqresinin San-Dieqodan 
olan üzvləri Süzan Deyvis və Xuan Varqas, San-
Dieqo dairəsinin Administratorlar Şurası, habelə 
Kaliforniya ştatı Senatının üzvləri Marti Blok və 
Coel Anderson tərəfləri təbrik ediblər. 

Yusif BABANLI,  
AZƏRTAC-ın xüsusi müxbiri

Vaşinqton 

“Bayraq yürüşü”
 � Noyabrın 5-də Təhsil Nazirliyinin təşkilatçılığı 

ilə “Bayraq yürüşü” keçirilib. 

9 noyabr - Dövlət Bayra-
ğı Günü ilə əlaqədar keçirilən 
yürüşdə Təhsil Nazirliyinin, na-
zirliyin tabeliyindəki qurumların 
əməkdaşları, Milli Məclisin depu-
tatları, ali təhsil müəssisələrinin 
rektorları, müəllim, tələbə və 
şagirdlər iştirak ediblər. 

Yürüşün keçirilməsinin əsas 
məqsədi milli atributlarımızın 
təbliği, gənclərə vətənpərvərlik 
hisslərinin və milli-mənəvi 
dəyərlərin aşılanmasıdır.

Yürüş Azərbaycan Res-
publikasının Dövlət himninin 
səsləndirilməsi ilə başlanıb. 

Tələbə və şagirdlər Vətənə, 
bayrağımıza həsr olunmuş şeirlər 
söyləyib, mahnı və rəqslər ifa 
ediblər. 

Təhsil naziri Mikayıl Cab-
barov Heydər Əliyev siyasətinin 

uğurlu nəticələrindən danışıb, ulu 
öndərin ideyalarının Prezident 
İlham Əliyev tərəfindən qətiyyətlə 
həyata keçirildiyini vurğulayıb. 

Nazir Dövlət Bayrağı 
Gününün hər il ölkəmizdə geniş 

qeyd olunduğunu bildirib, bu 
tədbirlərin əhəmiyyətini xatırla-
dıb.  

“Bayraq yürüşü” “Azneft” 
meydanından başlanıb və Dövlət 
Bayrağı Meydanında başa çatıb. 

Yürüşün sonunda xatirə şəkli 
çəkdirilib. 

AZƏRTAC

Heydər Əliyev Fondunun vitse-prezidenti Leyla Əliyevanın 
təşəbbüsü ilə Payız Liderlik Məktəbi açılıb

 � Heydər Əliyev Fondunun vitse-prezidenti, Rusiyanın 
Azərbaycanlı Gənclər Birliyinin (RAGB) sədri Leyla Əliyevanın 
təşəbbüsü ilə Rusiyanın Kaluqa vilayətində RAGB-nin “Gələcəyə addım” 
adlı Payız Liderlik Məktəbi açılıb. Tədbir Azərbaycan Gənclər və İdman 
Nazirliyinin təşkilati dəstəyi ilə keçirilir.

“Etnomir” etnoqrafiya park-
muzeyində təşkil edilmiş məktəbin 
işində Rusiyanın Moskva, Kazan, 
Saratov, Volqoqrad, Rostov-Don, Çel-
yabinsk, Çeboksarı, Voronej, Kaluqa, 
Vladimir, Yaroslavl və digər region-
larının ali məktəblərində təhsil alan 
yüzdən çox azərbaycanlı və rusiyalı 
tələbə iştirak edir.

RAGB-nin idarə heyətinin üzvü 
Emin Hacıyev forum iştirakçıları-
nı Xalq Birliyi Günü münasibətilə 
təbrik edərək bildirib ki, Moskvada 
keçirilən xalq yürüşündə Azərbaycan 
nümayəndələri də iştirak ediblər.

O, həmin məktəbin təşkil olunması-
nın əhəmiyyətini vurğulayaraq gənclər 
birliyinin fəaliyyəti barədə tələbələrə 
məlumat verib, RAGB-nin gələcək 
planları barədə danışıb.

Emin Hacıyev Azərbaycan 
gənclərinə göstərilən diqqət və qayğıya 
görə RAGB-nin sədri Leyla Əliyevaya 

təşəkkürünü bildirib.
E.Hacıyev: “Bu il dekabr ayında 

RAGB-nin 7-ci forumu keçiriləcək. Fo-
rum çərçivəsində həm plenar, həm də 
seksiyalar üzrə iclaslar nəzərdə tutulur. 
Sizin hamınızı həmin forumun işində 
fəal iştirak etməyə çağırırıq. Siz həm 

də özünüzün daha maraqlı hesab etdi-
yiniz mövzular üzrə məruzələrlə çıxış 
edə biləcəksiniz. Bildiyiniz kimi, biz 
RAGB nəzdində könüllülər qərargahı 
yaratmışıq, oraya ən fəal gənclər daxil 
ediləcək”.

Onun sözlərinə görə, RAGB 
gənclərin təşəbbüslərini həmişə 
dəstəkləyir, RF-dəki azərbaycanlı 
tələbələrin layihələrinin həyata 
keçirilməsinə kömək edir.

Payız Liderlər Məktəbinin açı-

lış mərasimində çıxış edən tələbələr 
belə bir forumun təşkil edilməsinə və 
liderlik keyfiyyətlərini üzə çıxarmaq 
imkanına görə RAGB rəhbərliyinə 
təşəkkür ediblər.

Qeyd edək ki, bu məktəbdə 
perspektivli, istedadlı və yaradıcı 
gənclər toplanıb. Onlar dörd gün 
ərzində tematik treninqlərdə, ustad 
dərslərində, yarmarka-təqdimatlarda, 
işgüzar oyunlarda və idman yarışların-
da iştirak edəcəklər. Treninqləri RF-nin 
fəal gənclərlə iş sahəsində aparıcı 
mütəxəssisləri keçirir.

Liderlər məktəbi – bu tədbirin iş-
tirakçılarına zəruri biliklər əldə etmək, 
təcrübə mübadiləsi aparmaq və öz ide-
yalarını, layihələrini həyata keçirmək, 
özlərinə həmfikirlər tapmaq imkanı 
verən məkandır.

Liderlər məktəbində məşğələlərdə 
gənc fəallar yeni layihələr yaratmaq və 
öz ideyalarını ekspertlərə təqdim etmək 
vərdişlərinə yiyələnəcəklər.

Fəridə ABDULLAYEVA, 
AZƏRTAC-ın xüsusi müxbiri

Moskva 


